
B M. Mars Di Bartolomeo, Président.-
Merci. Domat ass déi allgemeng Diskussioun
ofgeschloss. An den Educatiounsminister, den
Har Claude Meisch, huet d'Wuert.

Prise de position du Gouvernement

B M. Claude Meisch, Ministre de I’Education
nationale, de I'Enfance et de la Jeunesse.- Merci,
Har President. Dir Dammen an Dir Haren, e
Merci och un de Lex Delles als Rapporteur.
Merci un all d’Intervenanten.

Mir hate virun drai Joer e Gesetz hei iwwert
d’Ecole de la 2¢Chance gestémmt. An eng Rei
vun Deputéierten hunn eigentlech och uge-
reegt gehat deemools, datt een iwwert den
Numm eng Kéier sollt nodenken. Ech hunn
och deemools a menger Stellungnam dat mat
opgeholl a gesot: ,Jo, well wann ech herno a
mengem CV stoen hunn, ech hunn en Deel vu
mengem Parcours scolaire an der Ecole de la 2¢
Chance gemaach, dann heescht dat jo, datt
ech bei der éischter Chance schonn net reus-
séiert hunn. An ech denken, datt jiddwereen
d'Recht op eng zweet a vldicht souguer op méi
Chancé soll hunn, ma datt dat awer nadischt
ass, wat een iwwer e Liewe laang herno nach
soll begleeden an zum Deel stigmatiséieren.”

Elo kénne mer alleguerte soen, dat war net
esou, ma mer wéssen awer, datt et wahrschein-
lech Leit am Land gétt, déi awer dat esou géi-
fen interpretéieren, wa se dann e CV esou, mat
dér doter Bezeechnung, um Désch leien hunn.

An duerfir hu mer mat der Schoul och Réck-
sprooch gehalen. An et ass deen doten Numm
»Ecole nationale pour adultes”, deen zréckbe-
hale ginn ass. Woubai un dar schoulescher Of-
fer, déi den David Wagner hei elo ganz explizitt
och nach eng Kéier opgezielt huet, an hirer
ganzer Bandbreet naischt wéert @nneren an et
sécherlech och keng Schoul waert ginn, déi
sech elo ganz exklusiv un Erwuessener waert
riichten. Woubai mer wéssen, datt, wann d’lddi
vun der 2¢ Chance jo awer spillt, een dann e
gewéssenen Alter huet, ier een dann iwwer-
haapt an déi dote Schoul kénnt an de Gros vun
de Schiiler och haut schonn Erwuessener sinn.

A mat dar Bandbreet vun Offeren, och Leit, déi
no enger Beruffserfahrung sech emol erém eng
Kéier wélle weider forméieren, an dat wierklech
vun der Formation professionnelle bis hin zu
enger Premiére respektiv engem Diplom, deen
zu Héichschoulstudien dann och herno autori-
séiert, do gesdit een, datt dat eigentlech haut
schonn d’Kérzilgrupp vun der Ecole de la
2¢Chance ass.

Ech wéll och un eng Kritik erénneren, déi och
deemools an der Debatt hei awer formuléiert
gouf, an ech mengen, et war och deemools
vun der CSV, well gesot ginn ass: ,Mir mussen
oppassen, datt d‘Ecole de la 2¢Chance net ei-
sem Lycée Konkurrenz mécht. A wa se elo eng
Premiere ubitt, datt et dann eben net esou ass,
datt de Schiiler, deen an engem Lycée op der
Deuxieme ass, op der Troisieme ass, iergend-
wann eng Kéier seet: ,Elo halen ech emol hei
op, aus iergendengem Grond, well ech mam
Professer net eens ginn oder well ech mam
Direkter net kloerkommen oder well et mer
einfach an der Schoul emol hei net méi gefalt,
well ech ka jo niewendrun an déi aner Schoul
goen, déi Ecole de la 2¢ Chance heescht, an
einfach do ufanken."”

Duerfir hu mer jo schonn eng ganz Rei vun
Zougangskritdren esou gemaach, datt ech
eigentlech aus dem Alter, wou ech normaler-
weis an e Lycée erakommen, och ergusgewuess
sinn, fir iwwerhaapt kénnen an d’Ecole de la
2¢ Chance eranzekommen. Wann also déi Kritik
do richteg ass respektiv net ganz falsch war,
dann, denken ech, kann een awer och hei ab-
solutt domadder d‘accord sinn, datt mer
d’Ecole de la 2¢Chance elo émbenennen an
»Ecole nationale pour adultes”.

,Nationale”, well et déi vum Stat ass. Hei si
Formatiounszentren a Schoule genannt ginn,
déi vun aneren Akteuren, privatrechtlechen Ak-
teure gedroe ginn. Dat ass ganz kloer. Do ka
jiddweree sech natierlech weider engagéieren
am Berdich vun der Erwuessenebildung, am
Berdich vun der Weiderbildung. Do brauche
mer ganz vill Akteuren.

Am Ministére hu mer och nach e Service de la
formation des adultes, dee jo an der Regel net
selwer Prestataire ass, deen net selwer Forma-
tiounen ubitt, mad deen iwwer Gemengen,
iwwer Asblen, also iwwer extern Prestatairé
kuckt, datt ganz vill Erwuessenebildung
queesch uechtert d‘Land an deenen énner-
schiddlechsten Doméner, vun de Sprooche bis
an aner Berdicher eran, dann och assuréiert
gétt. Ma hei ass et déi Schoul, wou de Stat de

Prestataire selwer ass, an duerfir Ecole ,natio-
nale” pour adultes.

D’Madamm Lorsché huet zu Recht ugeschnid-
den: Wéi grenze mer eis of par rapport zu
anere Schoulen, wéi dem Centre national de
formation professionnelle continue, zum Bei-
spill? Nun, ech si frou, datt mer erém e gewés-
sene Recentrage konnten hierstellen am Laf
vun deene leschten zwee, dréi Joer, wat d’Akti-
vitéite vun de CNFPCen ubelaangt, an erém a
Richtung goen, fir déi se eigentlech geduecht
sinn an och den Numm et ausdréckt, well aus
Plazmangel eigentlech am Laf vun deene
leschte fénnef bis zéng Joer oft gekuckt ginn
ass: Wa mer am Lycée keng Plaz hunn, fir Ini-
tialformatioun ze maachen, fir eng Rei vu
Schiiler weider do an der Schoul kénnen ze ha-
len, da maache mer Klassen an der Initialausbil-
dung an de CNFPCen op.

An d'CNFPCe sinn eigentlech do an eng
Richtung gedréckt ginn, vidicht aus der Nout
eraus, wou se eigentlech net derfir geduecht
waren. A mir hunn, well mer méi Capacitéiten
erém an de Lycéeén hunn, och elo erém ge-
kuckt, datt mer, wat Initialausbildung ass, dat
esou wait wéi méiglech an de Lycéeé maachen,
fir och Plaz ze kréie wierklech, fir Formation
continue fir Jonker oder fir Erwuessener kénnen
an de CNFPCen ze assuréieren.

A mir waerten och ronderém d‘Rentrée do,
denken ech, e ganz neie flotte Projet an Ze-
summenaarbecht mat engem CNFPC kénne
presentéieren, énner anerem och fir deene Jon-
ken, déi theoretesch Zougang an d’Formation
professionnelle hunn, op de CCP hunn, awer
keng Léierplaz fonnt hunn, fir deenen d’Bréck
an d’Léier do nach eng Kéier kénnen ze bauen.
Soudatt mer och do dAktivitéit vum CNFPC
rezentréiert hunn, awer absolutt complemen-
taire och hunn zu deem, wat herno d’Ecole na-
tionale pour adultes soll maachen.

Et ass absolutt berechtegt, datt sech hei d‘Fro
gestallt gétt, wou dann d’Ecole nationale pour
adultes herno waert sinn, well, an dat ass awer
elo net déi éischte Kéier, datt och deen Delai
ofleeft, dee Contrat de bail ofleeft vun deem
Site, wou se haut ass - do besteet och nach
d’Méiglechkeet, datt dat eng Kéier prolon-
géiert gétt; déi Diskussioune sinn amgaange
gefouert ze ginn-, ma d‘Regierung sicht an
huet och en neie Site fonnt fir d’Ecole nationale
pour adultes.

A well dee Site och net némme Plaz gétt fir eng
Schoul, hu mer och decidéiert, an ech schwat-
zen hei énnert dem Contréle vum Infrastruktur-
minister Franz Bausch, fir och glaich zwou nei
Schoulen dohinner ze implantéieren: nieft der
Ecole nationale pour adultes och de Sportsly-
cée, naamlech op Mamer, bei déi besteeénd
Strukture vun der Europaschoul, bei déi
besteeénd Struktur vum Lycée Josy Barthel zu
Mamer.

An duerfir ass dat e Site, dee gutt ugebonnen
ass un den éffentlechen Transport. Duerfir ass
dat e Site, dee weider kann developpéiert ginn.
Duerfir ass dat e Site, wou Synergien téschent
all deenen dote Schoule kénne realiséiert ginn,
notamment och Synergien téschent dem
Sportslycée an deenen anere Lycéeén, wat
d‘Sportinfrastruktur  ubelaangt, wat awer
glaichzditeg och nach eng Kéier d'Proffen ube-
laangt, wat awer och do nach eng Kéier
d’Méiglechkeet ubelaangt, fir all Ordre-d‘ensei-
gnement, déi herno do waerte vertruede sinn,
och souguer Erwuessener, déi dann do waerten
an d'Schoul goen, d‘Méiglechkeet ze bidden,
am Sportslycée hire Parcours kénnen ze maa-
chen.

Duerfir sinn ech frou, datt sech déi Méiglech-
keet do_erginn huet. An ech denken, datt dat
elo déi Antwert ass, déi d’Strooss waert halen a
wou elo geziilt drop geplangt gétt, an datt mer
och méiglechst schnell do ukommen, fir dat ze
realiséieren.

Ech soen lech Merci fir déi, déi dann hei wélle
mat d'Zoustémmung ginn, fir datt mer dat
dote kénne realiséieren. Merci.

B Plusieurs voix.- Trés bien!

B M. Mars Di Bartolomeo, Président.-
Merci. Da kénne mer zur Ofstémmung iwwer-
goen.

Vote sur I'ensemble du projet de loi 7301 et
dispense du second vote constitutionnel

An d'Ofstémmung fankt un. Fir d‘Eischt déi
perséinlech Stémmen. An dann d’Procuratiou-
nen. An d’Ofstémmung ass eriwwer.

37-mol Jo, 23 Enthalungen. Domat ass de Pro-
jet de loi 7301 ugeholl.

Ont voté oui: MM. Marc Angel, Frank Arndt,
Mme Simone Asselborn-Bintz, M. Alex Bodry,
Mmes Taina Bofferding, Tess Burton, M. Yves
Cruchten, Mme Claudia Dall’Agnol, MM. Mars Di
Bartolomeo, Georges Engel, Franz Fayot, Claude
Haagen et Mme Cécile Hemmen;

MM. André Bauler, Gilles Baum, Mme Simone
Beissel, MM. Eugéne Berger, Frank Colabianchi,
Lex Delles, Mme [oélle Elvinger, MM. Gusty
Graas, Max Hahn, Alexander Krieps, Claude
Lamberty, Edy Mertens et Mme Lydie Polfer (par
M. Gusty Graas);

MM. Gérard Anzia, Henri Kox, Mmes Josée
Lorsché, Viviane Loschetter, Sam Tanson et M.
Roberto Traversini;

MM. Gast Gibéryen, Fernand Kartheiser et Roy
Reding (par M. Fernand Kartheiser);

MM. Marc Baum et David Wagner.

Se sont abstenus: Mmes Diane Adehm, Sylvie
Andrich-Duval, Nancy Arendt, MM. Emile Eicher,
Félix Eischen, Léon Gloden, Jean-Marie Halsdorf,
Mmes Martine Hansen, Frangoise Hetto-Gaasch,
M. Aly Kaes, Mme Claudine Konsbruck, M. Marc
Lies, Mme Martine Mergen, M. Paul-Henri
Meyers, Mme Octavie Modert, MM. Laurent
Mosar, Gilles Roth, Marco Schank, Marc Spautz,
Serge Wilmes (/oar Mme Martine Hansen), Claude
Wiseler, Michel Wolter et Laurent Zeimet.

D’accord mat der Dispens?
(Assentiment)
Merci. Dann ass dat esou decidéiert.

A mer ginn zum nachste Projet iwwer, dem
Projet de loi 6895 iwwert d’Administratioun fir
de Fluchverkéier. An d'Wuert huet elo de
Rapporteur, den Har Henri Kox.

3. 6895 - Projet de loi ortant
modification de 1) la loi modifiée du
21 décembre 2007 portant création
de I'Administration de la navigation
aérienne; 2) la loi modifiée du 31
janvier 1948 relative a la réglemen-
tation de la navigation aérienne

Rapport de la Commission du Développe-
ment durable

B M. Henri Kox (déi gréng), rapporteur.-
Merci, Har President. Effektiv geet et hei ém
d’Administration de la navigation aérienne. Et
ass eng Iwwerschaffung vum Gesetz, éischtens,
well d’europdesch Gesetzgebung de Kader
geannert huet, naamlech nei Exigenzen eraus-
geschielt ginn, déi u sech musse vun de jee-
weilege Prestatairen op de Fluchhdfen ausge-
fouert ginn, wéssend, dass d’ANA, wéi se an
der Ofkierzung och heescht, sdit 2004 och de
Prestataire ass, fir de Service de navigation aé-
rienne um Fluchhafen auszeiiben. En ass certi-
fiéiert. E gétt awer och all Joer dann entsprie-
chend kontrolléiert. An dat gétt gemaach
duerch d’Autorité de surveillance nationale,
wat u sech duerch d'Direction de |‘aviation ci-
vile gemaach gétt.

2009 ass dat Reglement um européesche Plang
reviséiert ginn, soudass nei Exigenzen op den
Operateur zoukomm sinn, fir sech eben den
neie sécherheetstechneschen Normen unze-
passen. Och gouf hei am Gesetz d'Loi orga-
nique, also d‘Organisatioun vun der ANA, nach
eng Kéier strukturéiert, wat d'Aufgabe sinn a
wat dann um Terrain émzesetzen ass.

(Mme Simone Beissel prend la présidence.)

Den zweete Punkt war natierlech och den Ex-
ploitant vum Fluchhafen, wien da schlussend-
lech vum Fluchhafe kann d’Gestioun maache
respektiv och dee ganzen Alldag dervun orga-
niséieren. Do hu mer eis am Gesetz op d‘euro-
paescht Reglement och baséiert, dass e Presta-
taire dat och ka maachen; soudass dat als
zweete Punkt eragefloss ass.

An als drétte Punkt ass ebe gekuckt ginn, dass
d’ANA och besser strukturéiert gétt.

Ech weéll dann awer op ee Punkt agoen.
Néaamlech dat war dee Punkt, deen natierlech
och an der Diskussioun émmer war, d’lescht
Joer insbesondere, téschent deem, deen den
Exploitant vum Fluchhafen ass - an dat wésst
Der: Dat ass qu-Airport -, an e béssen d'Ges-
tioun, e béssen d’Sécherheet dervun, wat na-
tierlech och zu villen Negociatioune gefouert
huet, wou schlussendlech awer, an dat muss
een hei soen, e gutt Enn fonnt ginn ass.

An dofir: D'Resultat vun désem Gesetz ass jo
och d'Resultat vun deenen Negociatiounen. An
dofir kann ech némmen all den Intervenanté
Merci soe fir déi gutt Zesummenaarbecht, déi
se do haten, och deels, dass et kontrovers do
geet, se sech awer schlussendlech op en Text
géeenegt hunn, fir dass jiddweree Séint och ka
maachen.

Dofir, déi Opdeelung, déi haaptsdchlech am
Vierdergrond stoung, war: De Gesamtopera-
teur ass lux-Airport, wéi Der wésst, um Fluch-
hafen. Awer doduerch, dass d‘Reglement vun
der Europdescher Kommissioun virgesdit, dass
een engem Drétten eppes kann als Service of-
trieden, bleift weiderhin d’ANA responsabel fir
déi sougenannt Fluchsécherheet, dei dat dann,
wou se dé néideg Kompetenzen hunn, och

nach an der Zukunft waerte maachen. An dat
ass och dat, wat dést Gesetz dann och festhale
soll.

Ech mengen, dat sinn déi wichtegst Annerun-
gen oder Feststellunge vun désem Gesetz. Na-
tierlech sinn och Upassungen, wéi zum Beispill,
dass natierlech d’ANA net responsabel ass vum
Tarmac, also vun der Fluchbunn, well déi ass
gedeckt duerch en anert Gesetz vun de
Ponts et chaussées. Et sinn d‘Ponts et chaus-
sées, déi responsabel si fir den Entretien vum
Fluchfeld; wei an der Vergaangenheet oder viru
Kuerzem jo och eng Rei Verbesserungsaarbech-
ten duerchgefouert gi sinn. Och dat ass nach
eng Kéier festgeschriwwe ginn an désem Ge-
setz.

Ech mengen, da géif ech och direkt eriwwer
goen op den Avis vum Statsrot. Do war net vill
dran. Et war jo am Ufank geduecht, d’Adminis-
tratioun e béssen émzednneren, naamlech an
Administration de |'aérodrome et de la naviga-
tion aérienne. Vu dass den Aerodrom erausge-
fall ass duerch eng Rei Annerungen, déi och
d'Regierung gemaach huet mat Amendemen-
ter, ass dee Punkt erausgefall, well soss hatt ee
missen ,Aérodrome” e bésse méi am Detail ex-
plizéieren, wat dann drénner ze verstoen ass.
Dat betréfft jo dat ganzt Fluchfeld mat den Ac-
cessoiren, déi u sech och do sinn.

Den zweete Punkt, dat war déi Personnalité ju-
ridique, déi d’ANA u sech net esou huet, an
dass et net un hinnen ass, dann entspriechend
Konventioune mat Drétten auszeféieren. An
dofir ass am Gesetz ebe baikomm, dass dat net
d’ANA selwer mécht, ma de Minister u sech a
senger Kompetenz ass, fir dat auszeféieren.

Ech mengen, dat ware schonn déi wichtegst
Argumenter vun dem Statsrot, déi all agefloss
sinn hei an dést Gesetz, soudass ech lech elo
just nach brauch d'Date matzedeelen, wéini
d'Gesetz deposéiert gouf. Dat war de 27. Okto-
ber 2015. De Statsrot hat de 15. Juli 2016 sdin
éischten Avis gemaach.

Et gouf och nach en Avis vun der Chambre des
Fonctionnaires et Employés publics, déi sech
och mat dar Problematik ausenanergesat hunn.
Da goufen eben Amendementer vun der Re-
gierung eraginn, de 17. Mee 2018. An de 26.
Juni 2018 koum dunn den Avis (veuillez lire:
Avis complémentaire) vum Statsrot. An den 29.
Juni gouf ech als Rapporteur bestémmt, wou
mer och samtlech Avisen nach eng Kéier analy-
séiert hunn. An de 5. Juli gouf de Rapport zu
désem Gesetz ugeholl.

An haut géif ech lech da bieden, désem Gesetz
dann och d’Zoustémmung ze ginn. An ech
bréngen och gldichzditeg d'Zoustémmung vun
der grénger Fraktioun.

Merci.
® Une voix.- Trés bien!

B Mme Simone Beissel, Présidente de
séance.- Merci dem Har Rapporteur Henri Kox.
Als ageschriwwene Riedner hunn ech elo de
Vertrieder vun der CSV. Deen huet awer leider
e klenge Retard. Da géif ech direkt dem Har
Yves Cruchten d‘Wuert ginn, an da changéiere
mer.

(Interruption)
Ah! Et ass gutt!
B Plusieurs voix.- Den Har Schank.

B Mme Simone Beissel, Présidente de
séance.- Okay. Entschéllegt. Ech hunn den Har
Wilmes hei. Entschéllegt, Har Schank. Et ass kee
Problem, mad tant mieux. Et ass un lech.

Discussion générale

B M. Marco Schank (CSV).- Ech mengen,
d’Resultat ass datselwecht.

(Hilariteé)

Madamm Presidentin, ech wollt fir d‘Eischt
emol dem Kolleeg Henri Kox Merci soe fir sdin
exzellente schréftlechen a méndleche Rapport

vun haut de Métten. En huet, mengen ech, déi
wesentlech Annerunge virgedroen.

An ech wollt nach eemol drop hiweisen, datt
d’EU-Legislatioun do zoustinneg ass, €nner
anerem, fir den Doman vun der Exploitatioun
vum Fluchhafen oder vun de Fluchhafen insge-
samt. An ech wollt énnerstraichen, datt de Pro-
jet, dee mer haut stémmen, jo eben och als
Objektiv huet, déi legal Basen ze definéiere fir
d’Exploitatioun vum Fluchhafen, den Exploi-
tant ze designéieren, awer och de Prestataire
vu verschiddene Servicer, wéi zum Beispill
d’Meteo-Servicer, an dann och de Prestataire
vum Fluchverkéier op nationalem Niveau, an
eben och do déi entspriechend Responsabilitéi-
ten a Kompetenzberdicher ze fixéieren.

(M. Mars Di Bartolomeo reprend la prési-
dence.)

An ech wollt am Numm vu menger Fraktioun
och den Accord zu deem Projet brengen.

Merci.

® Une voix.- Trés bien!

B M. Mars Di Bartolomeo, Président.-
Merci. Dann huet elo den Har Yves Cruchten
d'Wuert.

B M. Yves Cruchten (LSAP).- o, villmools
Merci, Har President. Villmools Merci awer och,
Har Kox, fir Aren exzellente schréftlechen a
méndleche Rapport, deem absolutt ndischt
baizeflécken ass. Dofir géif ech just garen den
Accord vu menger Fraktioun ginn.

Merci.

B M. Mars Di Bartolomeo,
Merci. Den Har Gusty Graas.

B M. Gusty Graas (DP).- Jo, Har President,
Dir Dammen an Dir Haren, mat désem Gesetz
gi jo verschidden Turbulenzen elo zu Enn ge-
fouert um Niveau vun der ANA. Ech weéll net
méi zréckgoen, ma et war jo virun e puer Joer
do awer zu enger Rei Diskussioune komm.
Duerfir ass et gutt, datt mer elo déi Annerun-
gen hei virgeholl hunn, wat jo och mat sech
bréngt, datt d'Personal op deemselwechten Ni-
veau ka gehale ginn, dass se keng Acquise ver-
léieren.

Président.-

Ech wéll och drop hiweisen, datt de Fluchhafe
jo nach émmer an enger immenser Ent-
wécklung ass, soudatt et wichteg ass, datt mer
awer esou eng Administratioun hunn, déi fir
eng ganz Rei vu Voleten zoustanneg ass. Den
Har Kox, deem ech Merci soe fir sdi Rapport,
huet dat jo ganz extensiv hei virgeluecht.

Ech wéll vldicht kuerz op den Artikel 4 awer
nach eng Kéier ze schwatze kommen, wat dem
Minister jo d’Méiglechkeet gétt, verschidden
Aufgaben - ,peut”, steet jo am Gesetz - un
aner Societéiten ze delegéieren. Ech denken
zum Beispill do un dat, wat d‘Fluglotsen ube-
laangt. Mir wéssen, datt et immens schwéier
ass hei zu Létzebuerg, fir Fluglotsen ze rekru-
téieren. Mir sollten, mengen ech, bis d’Joer
2023 der an déi 36 rekrutéieren. Et ass awer
schwiereg, déi hei um Marché ze fannen.

Datt do d'DFS och eng Rei Aufgaben iwwer-
hélt, dat fénnt eis Zoustémmung. Mir waren
eis dat jo deemools selwer ukucken. Ech géif
soen, dat dréit och zur Sécherheet vum Fluch-
hafebetrib ouni Zweifel bai. Duerfir ass dat hei
e gutt Gesetz, wat mir als Demokratesch Partei
och kénne selbstverstandlech énnerstétzen.

Ech soen lech Merci.
B Plusieurs voix.- Trés bien!

B M. Mars Di Bartolomeo,
Merci. Den Har Wagner.

® M. David Wagner (déi Lénk).- Merci, Har
President. Bon, mir waerten eis bei désem Pro-
jet de loi enthalen. An ech wollt d‘Enthalung
awer och begrénnen.

Et ass scho villes gesot ginn. Den Har Kox huet
och e gudde Rapport gemaach, wou en och
erkldert huet, wéi déi verschidden Attribu-
tioune solle festgeluecht ginn. An ech mengen,
en huet jo och gesot, dee Projet de loi ass 2015
deposéiert ginn. Dat ass schonn eng laang Ziit
hanner eis. Et huet laang gedauert.

Président.-

Et ware jo och eng Partie Konflikter an der
Téschenzait. Ech wollt just nach dorun erénne-
ren. Engersdits gouf et natierlech de Konflikt
iwwert d‘Radaren, wou et awer zu engem
Happy End koum op eng gewéssen Aart a
Weis. Et war e béssen hefteg, ma mir sinn eis
do och eens ginn.

Et war awer och en anere Konflikt. An ech er-
klaren dat, well dat erkldert och e béssen eis
puer Problemer: de Sozialkonflikt och, deen
nach am Dezember, also Enn 2016, stattfonnt
huet beim Personal vu lux-Airport, wou et
wierklech haart ass, wou trotz enger Augmen-
tatioun vu 40% vum Trafic d'Personal net
erhéicht gouf. D’Salairé goufen och net
erhéicht. D'Direktioun hat souguer decidéiert,
déi ze geléieren. Den Interim ass geklommen
op bis 50%. Et si souguer Uschéllegunge
komm vum Personal géintiwwer der Direk-
tioun, datt Spionage géif bedriwwe ginn an
esou weider an esou virun.

Et koum zu engem Konflikt. Et koum och zu
enger Léisung an deem Konflikt, wat jo och
eng gutt Saach ass, ma et dderf een net ver-
giessen: Dat ass och alles eng Konsequenz vun
der Liberaliséierungspolitik vum Himmel a vun
deem, wat um Buedem ass, also vun de Fluch-
héafen an der EU.

A mir si wahrscheinlech eng vun de rare Plazen
op der Welt, déi dat ad absurdum dreift,
schonn némmen, wat d’Fluchlinnen ugeet,
wou natierlech eng Limitt do besteet vun
éffentlechem Finanzement - ech mengen, et
ass bei 35% vum Kapital, ech si mer net méi
sécher - a wou ee selbstverstandlech duerno de
Kierzeren zitt, well aner Kompanié vun anere
Lanner op anere Kontinenter, déi sinn net esou
domm. An do si Fonds-souverainen derhannert
oder esou.

An déi geostrategesch wichteg Linnen, déi kén-
nen och meeschtens gutt gefouert gi vu Regie-
rungen. Hei gétt dat blockéiert. Hei muss een
émmer Aktiondre fannen an esou weider an
esou virun.

M4, och wat den Aeroport ugeet, dat ass eng
privat Societéit, wou natierlech de Stat kom-
pletten Aktiondr ass, selbstverstandlech, mé do
gesi mer trotzdeem: Och wann s de eng So-
ciété anonyme hues an och wann de Stat oder
d‘éffentlech Hand majoritar ass - dee Problem
hu mer och bei LuxTram; doriwwer schwatzen
ech elo net, ech hu keng Zait, ma et ass e bés-
sen aanlech -, da kann et zu groussen Dera-
pagen an zu Sozialofbau féieren.

Ausser vldicht, mir hunn och eng Regierung,
déi sech net scheit, fir ze soen: ,Mir sinn Ak-
tiondr a mir intervenéiere strategesch an den
Diskussiounen”, wat dés Regierung ni wéllt
maachen; och bei LuxTram net. Wat e Feeler
ass, well am Prinzip dierft et guer net esou wait
kommen, datt et zu engem Sozialkonflikt
kénnt. Et dierft net esou wait kommen, wann
eng Regierung hir Aarbecht seri6 mécht! A si
misst kucken, wat d'Vertrieder vun der Re-
gierung an deem Verwaltungsrot decidéieren
an ob se eng gutt Aarbecht maachen. Wat an
deem Fall net de Fall war!

Bon! Dofir, mir hunn e Problem prinzipiell.
Deen heite Projet de loi ass awer - mir sgen,
ech hunn elo vill kritiséiert - eng gutt Em-
setzung. Ech mengen, mir énnerstetzen... Mir
kénnen net dergéint sinn, ma mir sinn awer
prinzipiell géint de Prinzig, vun der Liberaliséie-
rung. Et ass zwar elo eng Emsetzung dovunner,
déi ?(utt gelongen ass, ma mir si prinzipiell...
Mir kénnen dat net cautionnéieren, datt mer
eis an engem liberaliséierten Emfeld bewegen,
och wat lux-Airport ugeet. An dofir waerte mer
eis an deem Sénn enthalen.

Voilal Ech mengen, ech hunn alles gesot. An
elo kann deen Nachsten drukommen. Merci.

B M. Mars Di Bartolomeo, Président.-
Merci. Dann huet den Nohaltegkeetsminister,
den Har Francois Bausch, elo d'Wuert.

Prise de position du Gouvernement

B M. Francois Bausch, Ministre du Dévelop-
pement durable et des Infrastructures.- Merci,
Har President. Merci och virun allem dem RaP-
orteur, dem Har Kox, fir sai gudde schréft-
echen a méndleche Rapport, an allen Depu-
téierte fir hir Stellungnamen.

Grouss Reformen, déi brauchen Ziit. Dat ass
esou. Grouss Reforme ginn och meeschtens
kontrovers diskutéiert. Dat ass och normal, dat
ass och guer kee Problem. An dat heiten ass
zwar némmen e klengt Gesetz, ma et ass awer
am Fong ee Puzzlestéck vun enger grousser Re-
form, déi mer gemaach hunn, ndamlech fir de
Fluchhafe mat senger Gesellschaft, als Haap-
tgesellschaft, sengen Administratiounen ze res-
trukturéieren, émzebauen an e fit ze maachen,
fir datt en, éischtens, der europdescher Ge-
setzgebung entsprécht, méa zweetens awer
och, datt en esou opgestallt ass, datt en als
Fluchhafen, well mir hunn némmen een, ka
bescht oder gutt Viraussetzungen hunn, fir
kénnen ze iwwerliewen.

Ech muss och soen, den Har Wagner huet elo
just gesot, et war e Sozialkonflikt gewiescht um
Fluchhafen. Et waren der méi do. Et war ee bei
lux-Airport an ee bei der ANA. Dee bei der ANA
hat méi mat deem heite Gesetz ze ginn. Dee
bei lux-Airport, deen hat villfalteg Grénn.

Ech wéll lech awer soen, datt et net richteg ass,
datt d'Salairen net gehéicht gi sinn, well de
Kollektivvertrag bei lux-Airport, deen herno of-
geschloss ginn ass, ass e ganz gudde gewiescht
mat Augmentatiounen téschent 3% a 4% vun
de Salairen. An de Fait, datt Personalmangel
herrscht bei lux-Airport, dat ass och net, well
lux-Airport kee wéllt astellen, ma dat ass, well
de Fluchhafen effektiv déi lescht Joren eng
Wahnsinnsdynamik hat.

Ech wéll awer nach eng Kéier drun erénneren,
datt mer an deene leschte fénnef Joer vun
zwou Millioune Passagéier op dést Joer wéerten
no un d‘Véier-Millioune-Grenz kommen. Also,
mir hunn eng Verdueblung vun de Passagéier
bannent fénnef Joer erlieft um Fluchhafen, mat
villen neie Gesellschaften, déi komm sinn.

A lux-Airport geet et de Moment net anescht
wéi ville privaten oder och éffentleche Verwal-
tungen, Gesellschaften, Etablissement-public-
ken: Et ass schwiereg, Leit ze rekrutéieren. A
wann op Sous-traitance zréckgegraff ginn ass
phaseweis bei lux-Airport, dann ass et, fir datt
een de Betrib konnt oprechterhalen, well mer
einfach d‘Leit net fonnt hunn, déi gesicht gi si
bei lux-Airport. Ech mengen, dat ass den Han-
nergrond.

Elo kéinte mer laang diskutéieren iwwer Sénn
an Onsénn vu verschiddene Saachen am
Kontext vun der Liberaliséierung vum euro-
paesche Fluchraum. Do sinn ech gér bereet,
dat eng Kéier ze maachen. Et géif awer haut,
mengen ech, ze wiit féieren.

Op alle Fall, dat Gesetz vun haut huet net
direkt eppes domat ze dinn; indirekt sécherlech
schonn. Zum Beispill de Fait, datt mer hu mis-
sen eng Decisioun huelen, wien den Airport
Operator gétt, an datt mer do ee mussen nen-
nen, dee responsabel ass fir de Gesamtfluch-
hafen. Mir hunn eis decidéiert, fir lux-Airport
dat maachen ze loossen, well dat einfach och
méi Sénn mécht a well dat op dér anerer Sait
och déi staatlech Verwaltung ANA protegéiert,
well déi dann net énner kommerziellt Recht félt
an hirem Fonctionnement an esou weider an
esou virun. Dat heescht, do hu mer méi Spill-
raum oder méi Flexibilitéit bei der ANA.

Also, wéi gesot, mir hunn natierlech laang dis-
kutéiert, haaptsdchlech wéi mer och d'Deci-
sioun geholl hunn, fir lux-Airport als Airport
Operator ze nennen a well dat natierlech en
Impakt hat, wéi een dat herno géif organiséie-
ren, md do hu mer awer eng Formule fonnt,
déi och konform ass zu der europaescher Ge-
setzgebung, déi ons awer, mengen ech, all
Flexibilitéit 1éisst, engersaits, an op dér anerer
Sait awer derfir suergt - an dat war meng
Haaptsuerg émmer -, datt dee ganze Fluchver-
kéier vun enger staatlecher Verwaltung gere-
gelt gétt. Dat heescht, déi ganz Froe vu
Sécherheet am Fluchberdich, datt dat bei enger
staatlecher Verwaltung bleift.

Dat heescht, lux-Airport ass den Operator ginn.
An iwwer sougenannten ,service-level agree-
ments” - déi sinn awer virgesinn an der Direktiv
- kann den Operator verschidde Fonctioune
vum Fluchhafen einfach sous-traitéieren.

A mir hunn am Fong hei eppes gemaach, wat e
béssen ontypesch ass, zumindest wann een
d‘Erfahrungswaerter an deene leschte Jore
kuckt. Meeschtens war et émgedréit, ass et
émgedréit gemaach ginn, dann ass sous-trai-
téiert ginn u Privatgesellschaften. Hei hu mir e
Sous-traitement gemaach un eng éffentlech
Verwaltung. Ech mengen, dat misst lech jo er-
freeén, datt mer dat gemaach hunn, zumindest
an Arer Philosophie. M@ mir hunn dat awer hei
gemaach, well et mir wichteg war, well et an
deem dote Berdich, sécherheetsméisseg ge-
sinn, mengen ech, wichteg ass, datt deen én-
ner éffentlecher Hand bleift.

An, wéi gesot, dat heiten, déi Dispositiounen,
déi hei am Gesetz sinn, déi droen deem Ganze
Rechnung a waren och en Deel vum Accord a
Verspriechen, wat ech gemaach hunn am Ka-
der vun der Conciliatioun un d‘Gewerkschaf-
ten, déi bei der ANA sinn - dat ass d’Personal-
vertriedung -, datt mer dat géife maachen. An
ech sinn och duerfir frou, datt dat Gesetz haut
eng breet Zoustémmung kritt.

Merci.
B Plusieurs voix.- Tres bien!

B M. Mars Di Bartolomeo, Président.- Merci
och. Ech géif soen, dass mer prett sinn, fir
ofzestémmen.

Vote sur I'ensemble du projet de loi 6895 et
dispense du second vote constitutionnel

An d'Ofstémmung iwwert de Projet de loi 6895
fankt un. Fir d’Eischt déi perséinlech Stémmen.
Dann d‘Procuratiounen. An d’‘Ofstémmung ass
elo eriwwer.

58-mol Jo, 2 Abstentiounen. Domat ass de Pro-
jet de loi 6895 adoptéiert.

Ont voté oui: Mmes Diane Adehm, Sylvie
Andrich-Duval, Nancy Arendt, MM. Emile Eicher,
Félix Eischen, Léon Gloden, Jean-Marie Halsdorf,
Mmes Martine Hansen, Francoise Hetto-Gaasch,
M. Aly Kaes, Mme Claudine Konsbruck, M. Marc
Lies, Mme Martine Mergen, M. Paul-Henri
Meyers, Mme Octavie Modert, MM. Laurent
Mosar, Gilles Roth, Marco Schank, Marc Spautz,
Serge Wilmes (par Mme Martine Hansen), Claude
Wiseler, Michel Wolter et Laurent Zeimet;

MM. Marc Angel, Frank Arndt, Mme Simone
Asselborn-Bintz, M. Alex Bodry, Mmes Taina
Bofferding, Tess Burton, M. Yves Cruchten, Mme
Claudia Dall’Agnol, MM. Mars Di Bartolomeo,
Georges Engel, franz Fayot, Claude Haagen et
Mme Cécile Hemmen;

MM. André Bauler, Gilles Baum, Mme Simone
Beissel, MM. Eugéne Berger, Frank Colabianchi,
Lex Delles, Mme [oélle Elvinger, MM. Gusty
Graas, Max Hahn, Alexander Krieps, Claude
Lamberty, Edy Mertens et Mme Lydie Polfer (par
M. André Bauler);

MM. Gérard Anzia, Henri Kox, Mmes Josée
Lorsché, Viviane Loschetter, Sam Tanson et M.
Roberto Traversini;

MM. Gast Gibéryen, Fernand Kartheiser et Roy
Reding (par M. Fernand Kartheiser).

Se sont abstenus: MM. Marc Baum et David
Wagner.

Ass d’Chamber mat der Dispens d‘accord?
(Assentiment)
Merci. Dann ass dat esou decidéiert.

A mer géifen zum nachste Projet iwwergoen,
dem Projet 7282, wou et ém den Echangeur
Diddeleng-Biereng op der A13 geet a wou de
Plaffong gesprengt ginn ass, wou mer e Gesetz
brauchen. An dat maache mer elo.

4. 7282 - Projet de loi relatif au réa-
ménagement de I'échangeur de Du-
delange-Burange situé sur |'auto-
route A13

Rapport de la Commission du Développe-
ment durable

B Mme Josée Lorsché (déi gréng), rappor-
trice.- Ganz richteg, Har President. Dir Dam-
men an Dir Haren, de Projet de loi 7282 bezitt
sech op de Finanzement vum neien Echangeur
Diddeleng-Biereng, deen d‘Collectrice du Sud,
d’A13, mat den uleienden Uertschaften an Ak-
tivitéitszone verbénnt a schonn zu engem gud-
den Deel realiséiert ass. D’Decisioun, désen
Echangeur ze bauen, geet zréck op e regionaalt
Verkéierskonzept, dat vun de Gemengen Did-
deleng a Beetebuerg zesumme mat de staat-
lechen Instanzen ausgeschafft ginn ass, dést
am Kader vun de Projete Multimodal an Euro-
hub, déi e grousse Camionstrafic an der ganzer
Géigend generéieren.

Wat de Finanzement vun den Aarbechten
ugeet, esou waren am Statsbudget vun 2010
schonn 38,6 Milliounen Euro fir de Projet virge-
sinn. Dése Montant gouf dunn am Budget vun
2016 op 39,5 Milliounen Euro eropgesat, fir
der Evolutioun vun de Késchte Rechnung ze
droen. Wéi Dir wésst, huet dee Moment kee
Gesetz missen ausgeschafft ginn, well de Bud-
get nach émmer énner 40 Millioune louch.

Méttlerweil huet sech awer erausgestallt, datt
et och mat deenen 39,5 Milliounen net duer-
geet, well zousétzlech Aarbechten iwwert de
Fonds des routes musse finanzéiert ginn. An
zwar d’Entsuergung vun Asbest, deen um Site
fonnt ginn ass, de Bau vun enger Brétell op
d’A13 an Direktioun Schengen, déi sech als
ganz sénnvoll erweist, d'Installatioun vu Larm-
schutzwill laanscht d’Autobunn an de Bau vun
enger VElospist, der PC8, déi ursprénglech net
am Projet virgesi war. Alles an allem begrdift
dést Finanzéierungsgesetz elo de kompletten
Amenagement vun der Voirie, de Bau vu véier
Brécken a vun enger Vélospist, den Assainisse-
ment um Niveau vun der Waassergestioun a
vum Asbest, de Larmschutz an d’Kompenséie-
rungsmoossnamen. Ugefaangen hunn d’Aar-
bechten am Mee 2014 a se gi viraussiichtlech
Enn 2020 ofgeschloss.

De Montant, dee mir mat désem Projet de
loi accordéieren, ldit elo opgeronnt bei
51 Milliounen Euro.

Dir Dammen an Dir Haren, deposéiert gouf
dése Projet de loi den 18. Abréll 2018 vum No-
haltegkeetsminister Francois Bausch. Den Avis
vum Statsrot staamt vum 26. Juni 2018 an huet
keng gréisser Problemer geschaaft. Den 29.
Juni 2018 huet d‘Nohaltegkeetskommissioun
sech mam Projet de loi befaasst, natierlech mat
der Presentatioun vun allen Aarbechten. An de
5. Juli 2018 huet d’Kommissioun mai Rapport
eestémmeg ugeholl.

Domat sinn ech schonn um Schluss ukomm a
ginn den Accord vun der grénger Fraktioun
mat engem Merci fir d’Nolauschteren.

B Plusieurs voix.- Tres bien!

I M. Mars Di Bartolomeo, Président.- Merci
och. An d'Wuert huet elo d'Madamm Sylvie
Andrich-Duval.

Discussion générale

B Mme Sylvie Andrich-Duval (CSV).-
Merci, Har President. Et ass e sechsdermegen,
risegen Téntefésch-Rond-point zu Diddeleng-
Biereng, dee mer haut stémmen, Hér President,
léif Kolleeginnen a Kolleegen. D’Josée Lorsché
ass och elo grad am Detail drop agaangen. Do-
fir Merci hir fir hire gudde schréftlechen a
méndleche Rapport.

Désen Turbo-Rond-point gétt effektiv dréngend
gebraucht, vu den enormen Trafic, deen an de
leschte Joren an deem Eck opkoum.
D’Logistiksaktivitéite vun CFL Multimodal an
dem Eurohub si wuel wichteg fir eis Wirtschaft,
ma si bréngen och intensive Camionsverkéier
mat sech. Déi hunn zwar wuel eng eegen Zou-
faart, parallell zur A13, der Collectrice du Sud,
ma d'Opfaart op d’A13 fir nees eraus aus dem
Site muss iwwert deen neie Rond-point goen.
Den Accés zum nationale Gesondheetslabo
mat der IBBL, der Integrated BioBank of
Luxembourg, kritt och elo glécklecherweis eng
eege Brétell.

